
Azkura sortzeko poemak 

Inguruko jendeari ahotsa «lapurtu» eta «kezkatzen» duten gaiez mintzatu da Gotzon Barandiaran 'Arrakalak' lehen poema liburuan 

IRUNE BERRO- BILBO 

Bihotz Bakartien Klubak, Larrabetzuko talde literaturazaleak, irakurlearen matxinada aldarrikatu zuen duela urtebete. Literatura Eskola sortu zuen, besteak beste, euskal idazleekin bere kezkak partekatzeko. Ezagutzak trukatzeko. Elkarrekin ikasteko. Eta esperientzia horrek eman dio Gotzon Barandiarani (Larrabetzu, 1974) bere lehenengo liburua idazteko ezinbesteko zuen azken bultzada; urte biko lanaren ondotik, Arrakalak poema liburua eman du argitara, Susaren eskutik. 

Larrabetzuko taldearen lanaren eginaren eginez «osatuz eta haziz» joango den obra idatzi du, «hainbat irakurketa eta aldaketa ahalbidetzen dituen liburua». Adiera bat baino gehiago du arrakala berbak, baina Barandiaranek «itxi eta zabaltzen diren arrakala» horietan oin hartu du, kezkatzen eta ernegatzen duten gaiei buruz mintzatzeko, «irakurleari azkura sortuko dioten poemak idazteko». Hala, «nire herriko Larrabetzuko eta Euskal Herriko jende batzuei ahotsa lapurtu diet, zenbait gauza kolokan jartzeko; esate baterako, gezurra da liburuan gehien errepikatzen den kontzeptuetako bat. Gezurra gehien maite gaituen egia dela diot poema batean». Gezurrak «ia egia osoa jan digula» uste du idazle bizkaitarrak. 

Larrabetzuko «taberna zulo batean», goizaldeko ordu txikietan, lagunekin izan ohi dituen solasaldiek zer idatzi eman diote Barandiarani. «Gai sozialei buruz» luze hitz egiten dute, eta hitz aspertu horietan ateratako zenbait gai jorratu ditu liburuan, denak ere «injustiziei» lotuak. «Arrakala perfekzioa erdibitzen duen tresna ere badelako, eta zentzu horretan, landu ditudan gai guztiak dira arrakalak». 

Emakumeak dira poema askoren protagonistak, eta haiekin batera, postaria, kale garbitzailea, kaleko jendeak atzeratutzat jotzen duen pertsona, gaztetan ospea lortu guran azkenean bakarrik geratu dena, gaztetxe bateko kidea, erretiratua... Inguruan aurkitu du literaturarako eragina Barandiaranek. Eta ondorioz, «kontrastez josiriko» liburua osatu du. 
Irakurketa irekiko poemak 

Orotara, 66 poema bildu ditu lehen liburuan. Gehiago zituen idatziak, baina «nire ikuspegitik bukatu gabe zeuden, ezin nituen haiek guztiz gobernatu, behar bezala arteztu, eta kanpoan utzi ditut». Paradoxikoki, «liburuko hainbat poema amaitu gabe daudela iruditu ahal zaio irakurleari, ez baitira lan itxiak, gutxienez bi irakurketa ahalbidetzen dituzte, hori baita interesatzen zaidana: jendeak nik idatzitakoa irakurtzea, eta gero, bere ondorioak ateratzea». 

«Zirkulu kontzentrikoa balitz bezala», lau ataletan banatu du Barandiaranek Arrakalak. «Hasierako geruzan (atalean), nigandik kanpo dauden arrakalei buruz idatzi dut, ondorengoetan gertuago ditudanez, eta azkenik nire barru-barrukoez».  

P LITERATUR EMANALDIAK 

Errezitaldien bidez «hazi» eta «aberastu» egingo den lana 

Gotzon Barandiaran Bihotz Bakartien Klubeko (BBK) kidea izaki, Larrabetzuko talde literaturazaleari estuki loturiko poema liburua da Arrakalak. Hain zuzen, talde horretako kideak arduratuko dira Barandiaran bera barne liburuko poemak herririk herri zabaltzeaz. Gaur egingo dute aurreneko emanaldia, Bergarako Gaztetxean. Hainbat gonbidaturen artean, Jose Luis Otamendi poeta izango dute beraiekin. Egilearen irudiko, BBK-ren errezitaldien bidez, «hazi» eta «aberastuko» den liburua da Arrakalak, «ez baita lan indibiduala, talde lanean eginikoa baizik». Hargatik, bere poemak berak baino ez eman aurretik, nahiago du oholtzara lagunduta igo; hots, poetaren ohiko nitasunari ihes egin. Arrakalak liburuko olerkietako bi, gainera, kantu bihurtu dituzte BBK-ko hiru musikariek Aintzina Lekuek, Alex Arregik eta Gorka Mugarzak: liburua zabaltzen duen Arrakala hau eta Asunak zure begiak. Emanaldian, halaber, EHUko Arte Ederretako ikasleek Barandiaranen poemetan oinarrituta eginiko animazio lanak erakutsiko dituzte. Egurrezko trena da horietako bat. Baina, guztira, 26 obra dira. Abenduaren 2an Bilboko Ekoetxean ikusi ahalko dira, bertan ariko baitira BBK-ko kideak, eta 2005eko urtarrilaren 7an, Larrabetzuko Hori Bai gaztetxean. 
